
			Zefel Sojka ani niy poradził spamiyntać, kej sam ôstatnio wioł taki wiater. Bez ôkno widzioł ludzi, kere miyli ciynżko ciś do przodku, ciyngiym ich cosik cisło do zadku. Wele borsztajnōw kulało sie trocha połomanych paryzoli, a śnimi asty, kere poślatywały z drzewōw. Co jakiś czos słychać bōło burczynie walesek, kere cisły do roztomajtych borokōw, co chycili takōm astōm w gowa. Zefel pamiyntōł, że za bajtla, kej tak wioło, stare Ślōnzoki godali, co to Meluzyna rōmpluje po świecie i sznupie za swojimi bajtlami. Bezma za życio to bōła baba, kero wiyncyj patrzała za gryfnymi keckami jak za tym, coby bajtle zawdy miały co frygać. Terozki chce je znojść, ino że ônym sie już downo umarło, skuli czego jedne, co jij ôstało, to furgać po świecie i wajać. A jak tako Meluzyna wajo, to Ślōnzokōm zdowo sie, że je taki pierōński wiater, gynau taki jak prawie terozki. Niykerego to chyci taki lankor skiż tego wiatru, że weźnie i sie ôbwiesi. I to je prowda, dyć to nawet policaje godajōm, że kej tak fest wieje, to wiyncyj chopōw sie wiyszo.

			Za bajtla Sojka rod suchoł roztomajtych powiarek ô Meluzynie i inkszych ślōnskich stworokach. Starka ôsprawiała mu ô nich ftedy ôwdy, a fater Zefla, Rudolf Sojka, fest sie wtynczos nerwowōł. Rudolf to boł kōmunista i szterowało go wszysko, czego niy poradził wyerklerować na usōndek. Skiż tego mały Zeflik mioł zakozane ôsprawiać ô Meluzynie i inkszych stworokach, a już nojwiynksze szmary to by zebroł za godanie ô tym „stworoku”, na kerego godali „Ponbōczek”, co to bezma zrichtowoł cōłki tyn świat. Majerantny Zefel Sojka, a boł to już terozki chop wiyncyj jak sześćdziesiōnt lot stary, w Ponbōczka ciyngiym niy dowoł wiary, niy skuli tego, co fater mu zakozali, nale skuli tego, że jak sie wybildowoł już za chymika, to za pierōn mu niy sztimowało to, co już wiedziōł, z tym, co godali farorze. Eli dowoł wiara w Meluzyna? Na zicher wiyncyj jak w Ponbōczka.

			Zefel Sojka richtowoł sie tyju i sztaunowōł, wiela z tych waleskōw jedzie prawie do jakigoś boroka, kerego asta pizła w dekel, a wiela do chaupy, w keryj prawie ftoś się ôbwiesił. Niyrod suchoł tego larma i włōnczył radyjoka, nale ciynżko mioł dować pozōr na to, ô czym prawie ôsprawiali. Rajn w postrzodku Sojki wszysko dyrgało sie choby galert. Możno i som Zefel niy poradziłby wytuplikować po jakiymu, nale ôd poru dni ciyngiym łaził wylynkany ô swoje żywobycie. Durś mioł maszketny gyfil, że ftoś za nim łazi. Kamratōw mioł małowiela, a familje żodnyj, to i niy mioł ani kōmu ô tym pedzieć. Sōm siebie tuplikowōł, że ino mu sie to zdowo. Kożdego dnia we wieczōr ftoś mu klupoł na dźwiyrze. Po jakiymuś Zefel boł sie wejrzeć bez kuklok. Nale przeca eli to je ważne, fto mu klupie? Na zicher jakeś gupieloki po fechcie łażōm. Możno kociki? Abo jakeś bajtle robiōm go za bozna?

			Zaś! Zaś ftoś zaklupōł! „Pierōnie, dziyń w dziyń ô jednym czasie!” – pokapowoł sie Sojka, kej wejrzoł na zygor. Prawie miało piznōnć ôziym we wieczōr. Zgasił radyjoka i stoł po cichu w kuchni. Żodyn niy zaklupoł drugi roz. Chop chcioł sie już dychnōnć, kej prziszoł ku tymu, że tyn, fto go napasztuje, terozki prawie wyłazi z chaupy. Jak zoboczy zapolony kromlojter bez ôkno, to sie pomiarkuje, że ftoś je dōma i przidzie nazod. Sojka przycis na szalter. Zrobiło mu sie niyrichtich. Stoł blank po ciymoku i czekōł. Wtynczos zaś ftoś zaklupōł. Zeflym aże tyrpło, tak sie wylynkoł. Prziszoł ku tymu, że radyjoka mo sztyjc podpiyntego do sztrōmu i tyn, fto stoi na siyni, poradzi sie pokapować, że ftoś je w doma. Ciepnoł sie, co by wyciōngnōnć kabel ze sztekra, nale po ciymoku piznoł szłapōm w ryczka, kero sie ôbaliła i narobiła larma. „Pieronie, terozki to już kożdy wiy, żech je dōma! – znerwowoł sie – Nale ô co jo sie tak po prowdzie starōm? Dyć psinco mogōm mi zrobić! Jo je stary chop, mōm prawo siedzieć we wieczōr dw chaupie i żodnego niy puszczać, pra?”. Ftoś zaklupoł trzeci roz.

			– Idź weg! Piyniyndzy ci niy dōm, bo niy mōm! Jo żech je ino borok chymik na penzyji!

			Sojka pokapowoł sie, że trocha mu sie głos trzynsie, nale rod boł z siebie, że yntliś nazdoł tymu gizdowi. Terozki na zicher pōdzie weg... Katać tam! Zaklupoł czworty roz. Znerwowany Sojka, durś po ciymoku, poszoł do siyni, co by wejrzeć bez kuklok. Wtynczos klupło piōnty roz. Nale jak klupło, jak pizło w te dźwiyrze, to dźwiyrze wleciały do antryju. A za nimi tyn ftoś! Wylynkany Zefel ciepnoł sie do kuchni, zawar sie ôd środka i chycił z cōłkij siły za klomka. Kaj mo mobilnioka?! Trza gibko szkyrtnōnć na policjo! Jako tyn gizd mo pierōnowo siyła, coby cōłkie dźwiyrze wyłōmać! Jezderkusie! Mobilniok ôstoł w izbie! Jakoś rynka chyciła z drugij strony za klōmka, a za chwila tych dźwiyrzy już tyż niy bōło. Zefel Sojka ôbalił sie na zol. Cosik srogigo wlazło do kuchnie, chyciło go za kragel i dźwigło myjter nad zol. Wylynkane ôczy Zefla Sojki stowały sie coroz to wiynksze i wiynksze. Szłapami majtoł w lufcie. Te pierōństwo wziynło i ciepło z cōłkiyj siyły Zeflym ku ece. Borok piznoł sie gowom ô ryczka i ôstoł tak leżeć.

			Podkōmisorz Duczek, ruby, pucaty chop z fōnsym, przijechoł piyrszy do chaupy ôd Zefla Sojki. Keroś sōmsiadka szkyrtła po policajōw skiż larma, kere słyszała. I richtich, ftoś wyłōmoł dźwiyrze, wloz do miyszkanio ôd starzika i połomoł mu krziże. Umrzika znodli leżeć w ece ôd kuchnie, ftoś nim tam ciepnoł z richtich pierōnowym szwōngiym. Podkōmisorz Duczek zaroz kozoł swojim ludziōm przesznupać cōłko chaupa, coby wiedzieć, eli mordyrz to boł tyż kradziok i wziōn cosik umrzikowi. I jak sie rozchodzi ô trzimane kajś po chaupie piyniōndze, to richtich psinco znodli, nale fto poradzi pedzieć, eli to skiż tego, co kradziok je wziōn, abo skiż tego, że mało kery starzik na penzyji mo cosik uszporowane, coby to kajś poschrōniać po chaupie? Duczek mioł terozki prawie napoczōnć godki z sōmsiodami; możno keryś widzioł mordyrza wyłazić z chaupy? Wtynczos prziszoł ku niymu jedyn z policajōw, mody, glacaty karlus, dugi jak miesiōnc, a chudy jak geltag.

			– Prziszōł... No, wiycie fto... - pedziōł.

			– Fto prziszōł? – spytoł sie podkōmisorz Duczek. Policaj wejrzoł ku siyni, nachylił sie ku Duczkowi i cosik mu pociucioł na ucho.

			– Achim Hanusik? – zdziwowoł sie po cichu podkōmisorz – Legynda ślōnskij policje sam do nos przijechała? Kaj tyż to napisać?

			– Erwin pado, co prawie sam boł skuli tego wiatru, co tak wioł wczorej. Wiycie, co ô nim godajōm, że bezma dowo wiara w roztomajte powiarki. Możno przijechoł dać pozōr, eli to niy ma jakoś Meluzyna?

			– Ponbōczku... - Duczek pokiwoł gowōm – Jakiś kradziōk prziszoł i zaciukoł starzika. Starzik niy mioł żodnyj familje, to i żodyn sie niy bydzie ô nic pytōł. Dyć kożdy dziyń ftoś kajś takigo starzika zabijo. Po co tukej sznupać? Meluzyny, gupoty... Mogli my mieć świynty spokōj, a skiż tego hampelmana zaś za chwila tukej bydzie larmo.

			Chop w mantlu i we hucie wloz z antryju do izby. W rynce trzimoł bajsniynty krepel. Roztomajte policaje ciyngiym sztaunowali, ô co sie rozchodziło z Hanusikiem i tymi kreplami. Jedne godali, co bezma przōdzij kōmisorz słepoł za dużo gorzoły i terozki przeciepoł sie na kreple, coby go niy ciōngło zaś do picio. Inksze: że to je tako nowo moda, kero prziszła sam z Hameryki, kaj policaje ciyngiym frygajōm kreple. Żodyn niy wiedziōł, jako je richtich prowda, nale sztaunowoł kożdy egal. Tak to już je z legyndami: durś sie ô nich godo. A nojwiyncyj godajōm te, co nojmnij wiedzōm.

			– Witōm, panie kōmisorz, jo sie mianuja Duczek i byda erklerowoł tyn fal. Rod wos widza, nale myśla, że poradzymy sie same – podkōmisorz pedzioł to tak, coby niy wyszło frechownie, nale po gymbie Hanusika szło sie pomiarkować, że ônymu je i tak ganc egal.

			– Docie mi wejrzeć na umrzika? – spytoł sie i zaś bajsnoł krepla.

			– Toć – pedzioł Duczek – Pokożcie kōmisorzowi Hanusikowi.

			Achim stoł chwila wele Zefla Sojki. Zaroz prziszoł ku tymu, że ôczy starzika bōły fest srogie. Chop musioł być naprowda wylynkany, kej wejrzoł we faca mordyrza. Poôblykany w ajnfachowo oberhymda i galoty, jak to po dōma. Leżeć ôstoł po bosoku, ino we fuzeklach, lacie pofurgały kożdy w inkszo eka ôd kuchnie, na zicher wtynczos, kej prziszło do chaje miyndzy nimi. Ino że ô jakij chaji idzie godać, kej chudego, niymocnego starzika napasztuje ftoś, fto mo tela siyły. Ftoś? A możno cosik?

			– Jak sztaunujecie, eli to robota Meluzyny, to na zicher moga pedzieć, co to boł ajnfachowy kra... - napoczōn Duczek i chcioł sie nawet rozśmiōć z tego, co zdowało mu sie wicym, nale Hanusik wejrzoł na niego tak, że zaroz mu sie ôdechciało. „Prowda”, pomyśloł podkōmisorz, przeca ô nim durś godajōm, że mo ipi, jak sie rozchodzi ô roztomajte stworoki. To niy ma tymat, na kery idzie z nim wice ôsprawiać.”

			– Niy pogorszycie sie, Duczek, jak zebiera wōm ta sprawa? – spytoł sie ôroz Hanusik i zaś bajsnoł krepla. Chopu, kery tela co ôn widzioł bez cōłko swoja kariera policaja, egal bōło, co frygo wele umrzika. Dowoł ino pozōr, coby niy nakidać kajś marmeladōm.

			– Weźniecie? – zdziwowoł sie podkōmisorz Duczek – Po jakiymu? Przeca godōm wōm, że...

			– A jo wōm godōm, że to bydzie seryjniok – wloz mu w godka Hanusik – Dejcie sie pedzieć, Duczek. Bez ôstatni miysiōnc to już trzeci taki fal. Bydzie już trzi tydnie, jak my znodli we Świyntochłowicach umrzika, kery sie mianowoł Stanik Pluta. Łōńskigo tydnia w Bielszowicach zaciukali Pyjtra Musioła. Kożdy z nich to bōoł ł starzik na pynzyji, kożdy som w doma miyszkōł. A jo terozki, Duczek, mom do wos pytanie ze ślōnskij nojnowszyj gyszichty. Co wōm godajōm te miana: Musioł, Pluta, Sojka. Moga wōm pedzieć jeszcze jedne miano, kere bydzie do nich pasować: Poliwoda. Godajōm wōm co?

			– A co mi majōm godać? – znerwowoł sie podkōmisorz, kery sōm dobrze wiedziōł, że na gyszichcie zno sie choby wilk na gwiozdach. Mioł tak już ôd bajtla. To boł raczyj tyn typ szkolorza, kery wiyncyj lotoł za fusbalym i chajoł sie z synkami z drugigo placu, jak siedzioł i sztudiyrowōł.

			– Sztyrdziści lot do zadku te miana kożdy tukej znoł – wytuplikowoł Hanusik – Dyć to bōły nojważniyjsze byjamtry, kere trzynsły wtynczos cōłkim Ślōnskiym.

			– Cosik wōm sie pokićkało, panie kōmisorz! – kapnoł sie Duczek – Przeca tyn starzik, kerego momy tukej leżeć, to boł wtynczos mody karlus! Dwajścia lot możno miōł!

			– Duczek, Duczek, widza, żeście niyrade sztudiyrowali naszo gyszichta! – nazdoł mu Hanusik - Dyć jo godom ino ô mianach, a niy że to sōm jedne i te same chopy! Nasze umrziki mianujōm sie Stanik Pluta, Pyjter Musioł i Zefel Sojka. A jo godōm ô Albinie Plucie, Zeflu Musiole i Rudolfie Sojce. Te trzi chopy, plus Zefel Poliwoda, to wtynczos bōły nojważniyjsze byjamtry . Fatry ôd naszych umrzikōw! Terozki poradzicie już spokopić?

			– Padocie, że to bydzie jakiś mordyrz polityczny? Możno keryś opozycjonista, kery terozki chce, coby te chopy zabulili za grzychy swoich fatrōw?

			– Pierōn wiy. Nale na zicher trza znojść familjo ôd czwortego: Zefla Poliwody i dować pozōr, coby tyn mordyrz ich niy znod przōdzij jak my – pedzioł kōmisorz, kery prawie boł fertich z kreplym i napoczōn sznupać po kapsi za jakimś taszyntuchym, w kery by szło wytrić rynce.

			 

			Jak ino Hanusik przijechoł nazod na komisariat, zaroz siednoł wele kōmputra i doł się do sznupanio w internecu za familjōm ôd Zefla Poliwody. Hnet znod, co jego bajtlowi bōło Richat. Gibko znod tyż numer mobilniōka ôd tego Richata Poliwody. W necu stōło, co terozki to je profesor, kery wykłodo na Uniwersytecie Ślōnskim we Katowicach. Hanusik wyerklerowoł w jakim tymacie do niego szkyrtnoł i ugodali sie na kafyj na zajtry wele połednio, co by pogodać o cōłkij tyj sprawie. Kōmisorz mioł tako moda, że rod trefioł sie z roztomajtymi ludźmi, kere niy byli ô nic podejrzane w szynkach i kafyjach, takich jak choby Cafe Kattowitz wele katowickigo rynku. Hań ober znoł go już za tela, że jak ino go widziōł, to zaroz mu dowoł kafyj i krepla z marmeladōm. Niyrod godoł z nimi na komisariacie, kaj, wele niego, kożdy mioł gyfil, choby ô coś boł podejrzany, a policaje ino cichtowali, coby go zawrzić. Profesor Richat Poliwoda ugodoł sie z Hanusikiem na dwanosto. Bōło już ćwiyrć na jedna, a durś go niy bōło. Do Cafe Kattowitz prziszło pora chopōw, kere wyglōndali na profesorōw: brylate glacoki w szaketach w krotka z za krōtkimi rynkowami. Żodyn z nich to niy boł Richat Poliwoda. Ôroz dźwiyrze sie ôtwarły i wloz chudy brylaty chop, jak sie na niego wejrzało piyrszy roz, to szło pedzieć: możno ze sztyrdziści lot stary. Wosy mioł czorne, z pajami, w gymbie trzimōł, choby nupel, niyzapolono fajfka. Trzeba ôd razu pedzieć, że ôblyczony fest galantnie, bioło oberhymda, ancug, binder w kwiotki, galoty w kancik. Jak ino wloz, to wyciōngnoł z kapsi taszyntucha, bez kerego zawar dźwiyrze, szło sie zmiarkować, że niy rod chyto sie klōmki, kej niy musi. Wtynczos kapnoł sie i wejrzoł na swoje szczewiki. Wyglancowane je mioł tak, co aże sie świyciły, nale i tak cosik mu w nich niy sztimowało. Skuli tego schowoł piyrszy taszyntuch, wyciōngnoł inkszy i napoczōn pucować nim swoje szczewiki. Hanusik pomyślōł, że to trocha maszketne, nale niy mioł ani czasu sztaunować ô tym wiyncyj, bo chop wtynczos go zoboczył i zaczōn iść ku niymu.

			– Dobry, mianuja sie Richat Poliwoda, a wyście sōm kōmisorz Hanusik, pra? – maszketny chop wyciōngnoł fajfka z gymby i podoł rynka policajowi.

			– Richat Poliwoda? – zdziwowoł sie kōmisorz – Wasz fater to boł sekretorz Jōzef Poliwoda? Myśloł żech, że bydziecie mieć wiyncyj lot.

			– Niy, wyście sie terozki ale chachli! Mōj fater tyż sie mianowali Richat Poliwoda, a sekretorz Jōzef Poliwoda to mōj starzik – wytuplikowoł chop – I jedyn i drugi już downo sōm u Ponbōczka. A po jakiymu wyście chcieli zy mnōm godać?

			– Znocie takich chopōw, kere sie mianowali Pluta, Musioł i Sojka?

			– Pluta? Musioł? Sojka? – profesor pomacoł swoje bryle, choby chcioł sie spomnieć, eli durś mo je ôbleczone - Toć, dyć te chopy mieli tukej mocka do godanio piyrwyj, kej mōj starzik byli za sekretorza. Nale zdowo mi sie, że ône już tyż downo u Ponbōczka, pra?

			– Ftoś bez pora tydni zabił trzech chopōw, ô kerych fatrach prawie terozki godomy. Prziszoł żech ku tymu, że możno wasz fater bydōm cosik wiedzieć ô tym, nale, wierza, śnim już niy pogodomy...

			– Poczkejcie, możno moja mamulka poradzōm wōm cosik pedzieć? – spōmniało sie ôroz Richatowi – Dyć ôna znała niykerych kamratōw ôd fatra, a możno tyż i pamiynto tych umrzikōw? Jak mocie trocha czasu, to pódźcie dō mie do dom, pogodocie sie z niōm.

			Hanusik mioł trocha czasu i jak ino boł fertich z piciym kafyju, wziōn i poszoł do chaupy ôd Poliwodōw. Te miyszkali we staryj, eklektycznyj kamiynicy na winklu Staromiejskij (na kero przōdzij godali Wieczorka, a jeszcze piyrwyj, za Niymca, Querstrasse) i świyntego Jona (piyrwyj Johannesstrasse), kaj jeszcze za Niymca miyszkoł i urzyndowoł masorz Weissenberg. Trzisztokowo chaupa stoła tukej już wiyncyj jak sto lot i filowała na to, co sie wyrobiało bez tyn czos z naszym Ślōnskiym. Za zeszłyj Polski zbulili turm, kery stoł na wiyrchu nad dźwiyrzami, wyciepali tyż atlantōw, kere mieli zawdy wachować tyj chaupy. Ōuma Poliwodzino miyszkała w jednym z tych miyszkań, kaj ino styknie wlyźć i kożdy zaroz przidzie ku tymu, że wszysko je tukej inakszyj, jak w tych małych klotkach na nowych blokowiskach: gipsdeka hań na wiyrchu, srogie dźwiyrze miyndzy izbami a siyniōm, mocka luftu i przestrzyni... Matka ôd Poliwody, ôbleczono w ajnfachowy fortuch i z siwymi dauerwelami na gowie wyglōndała jak kożdo ślōnsko ōuma. Żodyn by niy pedziōł, że jeji synek robi za uwożanego profesora, a ôna sama tyż je fest wybildowano i cōłkie żywobycie robiła za chymika. Kej baba ino zoboczyła Richata włazić z jakimś inkszym chopym do antryju, zaroz pedziała, że im tyju narichtuje.

			– To wyście sōm tyn kōmisorz Hanusik? Toć, żech ô wos słyszała! Fto sam wos niy zno? Jak to godajōm, żywo legynda ślōnskij policje? „Sznupok”, weź ino pona kōmisorza do izby, zaroz wōm prziniesa tyju.

			– „Sznupok”? – Hanusik zdziwowany wejrzoł na Poliwody.

			– Skiż tego, że i jo i fater mianowali my sie jednako, za bajtla zaczli tak na mie godać – rozśmioł sie Richat – Piyrwyj „Sznupok” to boł nasz dakel, nale jak mu sie umarło, to zaczli tak godać na mie. Bo tyż zawdy żech rod kajś sznupōł. I po prowdzie, to do dzisiej mi to ôstało.

			Poliwodzino prziszła nazod z tabletym, na kerym stōły trzi szolki z tyjem i cukerdouza.

			– Wyście znali takich chopōw jak Stanik Pluta, Pyjter Musioł i Zefel Sojka? – spytoł sie policaj.

			– Jezderkusie! Toć, żech znała! – rozhajcowała sie ouma – Dyć to bōły kamraty ôd mojigo świyntyj pamiynci chopa, Richata! Richat boł nawet za potka Marice, cerze ôd Stanika, kero niyskorzij pitła do Rajchu. A wiycie, co Stanika i Pyjtra ftoś zaciukōł? Pierōnie, dyć to niydowno bōło, jakoś pora tydni nazod...

			– Gynau. A terozki ftoś tyż zabił Zefla Sojki. Skiż tego żech chcioł z wami pogodać.

			Ōuma Poliwodzino szlukła sie tyju, szło pomiarkować, że fest jōm fechtło to, co pedzioł Hanusik.

			– Z Pyjtrem żech sie ôstatni roz widziała na smyntorzu, kej my chowali mojigo Richata – zaczła yntliś pomału - Niyskorzij już my niy godali. Nale Stanik ftedy ôwdy prziszoł do mie na kafyj, abo szkyrtnoł poôsprawiać ô downych dziejach. Ino, że w te ôstatnie tydnie, to jo miała taki gyfil, choby ôn już dostowoł kōncek na gowa.

			– Na gowa? Po jakiymu tak godocie?

			Starka szczeliła maszketno afa.

			– Ciyngiym cosik fandzolił ô jakiś Blance. Bezma jemu sie zdowało, że ta Blanka wziynła i zaciukała Pyjtra Musioła. Stanik fulōł, co ôn je wylynkany, że terozki ôn przidzie dran, że terozki ta Blanka jego zabije. Bez telefon mi to godōł, na zicher boł ôżarty i sōm ani niy wiedziōł, co fandzoli. Co za gupoty! Katać, żeby jakoś baba wziynła i zabiła dwōch chopōw...

			– Terozki już trzech chopōw... - spomnioł ji kōmisorz.

			– Prowda – uznała baba – Nale dyć to ino jakoś balakwestra, pra? Niy gorszycie sie na mie, że wōm ô tym godōm?

			– Gorszyć sie? Katać tam! Fest interesantne mi sie to wydowo.

			– Blanka, Blanka... - pedzioł som do sia zatōmkany we swojim sztaunowaniu Richat Poliwoda, kery napoczōn szkubać serwet, bo chcioł wyszkubać z niego jakigoś fest małego fleka, kerego ino ôn poradził zoboczyć – Tak po prowdzie, to ino żech słyszoł ô jednyj Blance, nale ôna już downo niy żyje.

			– Ja, ja, jo wiym ô keryj Blance ty godosz. Wiycie, panie kōmisorz, mōj „Sznupok” zawdy boł gupi na punkcie ślōnskij gyszichty – rozśmioła sie Poliwodzino, a Hanusik kapnoł sie, że baba durś godo ô Richacie, choby to boł bajtel, a niy majerantny chop, kery snadnie by mōg być za fatra swojim bajtlōm. Możno tyż i za ōupy, ino przōdzij musiōłby mynij siedzieć wele ksiōnżek, a wiyncyj lotać za frelami - Ciyngiym siedzioł i sztudiyrowoł roztomajte ksiōnżki. Zawdy za czymś sznupōł. Skiż tego zaczli my go mianować „Sznupok”. A za bajtla jeszcze, to niy roz poradził wydać i cōłki taszyngeld, coby pojechać kajś, kaj stojōm roztomajte zōmki abo pałace.

			– Stojōm, abo i stōły – wloz ji w godka Richat, znerwowany – Jak sie ino spōmna, wiela z nich już zbulili, to mie ino pierōn mo szczelić!

			– A tak naprowdy to ô keryj Blance godōmy? – spytoł sie Hanusik. Poliwoda prawie dźwignoł szolka z tyjem, nale, zamiast sie szluknōnć, ôstawił jōm nazod na tiszdece.

			– Jak 

